
Санпа пулсан, тен, килĕç парăссем,

сарлакаланĕ, тен, çӳлти тӳпе,

каллех çап-çуттăн иртĕç, тен, çилсем

тĕлĕкĕмри çут тинĕс хĕррипе.



Тен, ту çинчи сенкер сулхăнсенче

тинкерĕп эп пулас çулăмсене,

тен, тинĕс хĕрринчи хуласенче

ас илĕп çут хулсен йĕррисене?



Тен, эс çавах маттур, тăван этем,

тен, сан тĕлĕкӳсем вĕри, таса?

Эс ача чух тинкренĕ хăяхсем,

тен, хумханаççĕ ыйăхна татса?



Сана эп ватăлма парасшăн мар,

упрасшăн эпĕ санăн кун-çулна.

Чун çӳллĕшне епле-ши палăртар?

Пĕрле, тен, упраяттăмăр ăна...



Çак çĕр çинче пурăннă чух пире

шухăшпала та уйрăлма çырман.

Ма пĕрле мар? Пĕрле-çке — тĕнчере!

Кун пек вăя ретрен парса тухман.

Пире пултарĕ Блок та вăй пама.

Эпир санпа çухалмăпăр нихçан.

Сан ятупа каçарнă эп хама,

эп сансăрăн хама айăпламан.



Çут тĕнчене — сăмах пӳрнишĕн тав.

Вăл пуррипе çак аслă çĕр çинче

пур чыслă та сăваплă пĕр сăлтав —

санпа пĕрле пулма сăввăмсенче.



Паллах, эс кирлĕ — çын пекех мана, —

сан сассуна илтесчĕ пӳлĕмре,

тусем çинче сăнасчĕ сая хулна,

эс пуррине пĕлесчĕ тĕлĕкре.



Анчах эп ятламастăп шăпама.

Эс пуррипе эп лăпкă та таса.

Сан ятупа чĕнетĕп эп хама

çакна эс çеç ăнланнине туйса.

  